
Foru Aldundiak Izkiko Parke Naturalaren 
izendapenaren 25. urteurrena ospatuko du hogeita 
hamarren bat jarduerarekin 
 
Artzain komunitateen eguna, irailaren 29a, urteurrenaren ekitaldi nagusia 
ospatzeko jarritako eguna da 

 
Vitoria-Gasteiz, 2023ko martxoaren 24a.  Arabako Foru Aldundiak Izkiko Parke Naturalaren 

izendapenaren 25. urteurrena ospatuko du, urte osoan zehar banatutako hogeita hamarren bat 

jarduerarekin. Foru erakundeak efemeride hau ikusarazi eta indartu nahi izan du, beharrezkoa baita 

kontserbazio aktiboko eta abeltzaintza  eta turismo sektorea sustatzeko espazio horren garrantziari balioa 

ematea, Natividad López de Munain Aldundiko Ingurumen zuzendariak jardueren aurkezpenean 

nabarmendu duen bezalaxe. 

 

Urteurrena ospatzeko prestatutako programazioa martxoaren 31n hasiko da, baso 

seinalamenduari buruzko lantegi praktiko batekin. Jardueren egutegiak Izkiko behatoki astronomikorako 

proposamenak jasotzen ditu; lurrean edo zeruan gordeta dagoena ezagutzeko interpretazio irteerak, 

eguneko harrapariak protagonista direlarik; beste jarduera bat musika eta hegaztien kontzertu bat da eta, 

gainera, bizikleta elektrikoz hegaztiak ikusteko mendiko bizikletazko birding irteera bat eta erreserba 

integralaren ikustaldi gidatu bat ere badaude. Halaber, nabarmentzekoak dira Markiz, Korres eta 

Antoñanarako bisitak, zeinetan herri horietako biztanle batzuek haietako bakoitzaren historia eta kultura 

ondarea erakutsiko baitute. 

 

Artzain komunitateen eguna, irailaren 29a, urteurrenaren ekitaldi nagusia ospatzeko jarritako 

eguna da. “Sinbolismoz eta esanguraz beretako eguna da. Antzina, ia-ia Erdi Aroaz gero, artzain 

komunitateek kudeatzen zuten mendia. Eta horiek garrantzizko lokarria eduki dute natura ingurune 

honekin. Bi urtean behin, parke naturalak, administrazio batzarrekin lankidetzan, ospakizuna egiten du 

irailaren 29an, bilera horiek, antzinako kudeaketa modu hura, gogoratzeko”, adierazi du foru 

zuzendariak. 

 

Horri guztiari bi erakusketa gehituko zaizkio; lehenengoa Izkiko parketxean egingo da, non 

Izkiko alfabetoa erakutsiko baita naturagunean dauden animalia edo landareen 20 orriren bidez. 

Helburua da espezie horietako batzuei Arabako Mendialdean ematen zaien herri izena ezagutaraztea. 

Bigarren lagina, berriz, argazki zaharren erakusketa bat izango da, 6 kuboren bidez aurkeztua, udan 

Gasteizen ikusgai egongo dena. Artxibo Probintzialetik eta Gasteizko Udal Artxibotik ateratako 

argazkiak. 

 

Azaroan, ondare naturalari eta kulturalari buruzko hiru hitzaldirekin emango zaie amaiera 25. 

urteurreneko jarduerei. 

Parke naturala 

Izkiko parke naturala gure lurraldeko hego-ekialdean dago eta bertan paisaiak izugarri ugari dira. Euskal 

Autonomia Erkidegoko laugarren parke naturalik handiena da, Gorbeia, Aizkorri-Aratz eta Aralarko 

parke naturalen ondotik. 

 

Naturagunea, funtsean, basoa eta harria da, eta batez ere amezti bat nabarmentzen da bertan. 

Halaber, ez da ahaztu behar naturagune honen zati handi bat estaltzen duten pagadi, artadi, haltzadi, 

erkamezti, baso nahasi, urkidi eta lertxun basotxoen garrantzia eta, horien ondoan, harana zeharkatzen 

duten ibai txikiak, hala nola Izki, Molino eta Berron. 

 

Bertako hezeguneetan, anfibioz eta hegaztiz osatutako fauna interesgarri bat bizi da, hala nola 

txilinporta txikia eta murgil handia, eta landaredi baliotsua hazten da, esate baterako, igebelar zuria. 

Arrano beltza, belatz handia, sai zuria eta sai arrea ohikoak dira parke naturalean. 

 

Izki Natura 200 Sarearen barruan dago, eta Natividad López de Munainentzat, “parke natural, 

KBE eta HBBE moduan katalogatuta egoteak agerian jartzen du bertako habitaten eta espezieen balioa, 

eta ibilbide-orri bat ezartzen du etorkizunean naturagunearen kontserbazioa bermatzeko, izendatu 

zutenetik hasi ziren fruituak bilduz”. 

